
[bookmark: _heading=h.gjdgxs]«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ՍԵՊՏԵՄԲԵՐԻ 10-Ի ԹԻՎ 1500-Ա ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԵՎ «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՎԱՐՉԱՊԵՏԻ 2018 ԹՎԱԿԱՆԻ ՀՈՒՆԻՍԻ 11-Ի ԹԻՎ 706-Ա ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՎԱՐՉԱՊԵՏԻ ՈՐՈՇՄԱՆ ՆԱԽԱԳԾԵՐԻ

	1․ Հայաստանի Հանրապետության Ֆինանսների նախարարություն

	01/8-3/21173-2023

	1. Ներկայացված Նախագծերով առաջարկվում է Կոռուպցիայի կանխարգելման հանձնաժողովի աշխատողների առավելագույն թվաքանակը գործող 57-ի փոխարեն սահմանել 62 (ավելացնել 5 միավորով) և կատարել որոշակի կադրային և կառուցվածքային փոփոխություններ։ 
Համաձայն նախագծերին կից ներկայացված հիմնավորումների, ելնելով աշխատանքային ծանրաբեռնվածությունից, նախատեսվում է Հանձնաժողովի բարեվարքության վերաբերյալ ուսումնասիրությունների իրականացման վարչության մասնագետների թիվը ավելացնել 5-ով, Վարույթների և իրավական ապահովման վարչության մասնագետների թիվը նվազեցնել 3-ով և կրճատել Հանձնաժողովի փաստաթղթավարի և գնումների մասնագետի հաստիքները: Միաժամանակ, նախատեսվում է ստեղծել Անձնակազմի կառավարման (2 հաստիք) և Ընդհանուր և արձանագրային (3 հաստիք) բաժիններ, ինչի կապակցությամբ լրացուցիչ հիմնավորումների կարիք ունի երկու-երեք հաստիքներով առանձին բաժիններ ստեղծելու նպատակահարմարության հարցը:
Աշխատողների առավելագույն թվաքանակն ավելացնելու կապակցությամբ առաջարկում ենք քննարկել անհրաժեշտ հաստիքների և ստորաբաժանումների ստեղծումը առկա թափուր հաստիքների հաշվին ապահովելու հնարավորությունը։
	Մասամբ է ընդունվել
«Հայաստանի Հանրապետության կառավարության 2020 թվականի սեպտեմբերի 10-ի N 1500-Ա որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագիծը  և  հիմնավորումը խմբագրվել է: Վերացվել է Հանձնաժողովի կառուցվածքում Ընդհանուր և արձանագրային բաժնի ստեղծման անհրաժեշտությունը փոխարենը նախատեսվել է  ևս մեկ փաստաթղթավարի և  հաստիք՝ փոխարինմամբ: Նախագծով, միաժամանակ, հիմնավորվել է անհրաժեշտ հաստիքային միավորները Հանձնաժողում առկա թափուր հաստիքային միավորների հաշվին իրականացնելու անհնարինությունը:

	2․ Հայաստանի Հանրապետության վարչապետի աշխատակազմի քաղաքացիական ծառայության գրասենյակ
	10․26․2023թ․

	
	42/43.7/36976-2023

	1․ «Հայաստանի Հանրապետության կառավարության 2020 թվականի սեպտեմբերի 10-ի թիվ 1500-Ա որոշման մեջ փոփոխություններ և լրացումներ կատարելու մասին» Կառավարության որոշման նախագծի (այսուհետ՝ Նախագիծ) հիմնավորման համաձայն՝ Կոռուպցիայի կանխարգելման հանձնաժողովում անձնակազմի կառավարման գործառույթների իրականացումն առավել արդյունավետ կազմակերպելու նպատակով նախատեսվում է ստեղծել Անձնակազմի կառավարման բաժին: Փոփոխությամբ նախատեսվում է Վարույթների և իրավական ապահովման վարչությանը հատկացված մեկ հաստիքային միավորը փոխարինել մեկ այլ հաստիքային միավորով (Անձնակազմի կառավարման բաժնի պետ): Արդյունքում Անձնակազմի կառավարման բաժինը կունենա 1 բաժնի պետ և 1 գլխավոր մասնագետ (բարեվարքության հարցերով կազմակերպիչ):
Այս կապակցությամբ հարկ է նշել, որ կառուցվածքային ստորաբաժանման ղեկավարը ոչ թե իրականացնում է այս կամ այն գործառույթը, այլ ապահովում, համակարգում, ղեկավարում և կազմակերպում է տվյալ կառուցվածքային ստորաբաժանման աշխատանքների ընթացքը։ Այս դեպքում նույնպես Անձնակազմի կառավարման բաժնի պետի հաստիք նախատեսելը չի ապահովելու հիմնավորման մեջ ներկայացված խնդիրների լուծումը,  քանի որ բաժնի պետն ապահովում, համակարգում, ղեկավարում և կազմակերպում է բաժնի գործառույթների իրականացումը, իսկ բարեվարքության հարցերով կազմակերպչի, «Հանրային ծառայության մասին» օրենքի 46-րդ հոդվածի 2-րդ մասի համաձայն, այլ գործառույթներ են վերապահված:
Հաշվի առնելով վերոգրյալը՝ Կոռուպցիայի կանխարգելման հանձնաժողովում անձնակազմի կառավարման գործառույթների կատարումն առավել արդյունավետ իրականացնելու նպատակով անհրաժեշտ է Անձնակազմի կառավարման բաժնում նախատեսել նաև այդ գործառույթներն իրականացնող քաղաքացիական ծառայության պաշտոն:
	Ընդունվել է
Անձնակազմի կառավարման բաժին ստեղծելու վերաբերյալ դրույթները հանվել են նախագծից: Միաժամանակ, Նախագծով նախատեսվում է սահմանել մարդկային ռեսուրսների կառավարման մասնագետի քաղաքացիական ծառայության պաշտոն։


	2․ Նախագծով առաջարկվող փոփոխությունների կապակցությամբ հարկ է նկատի ունենալ, որ պետական մարմնի կառուցվածքում նոր կառուցվածքային ստորաբաժանումների ստեղծումը կառուցվածքային փոփոխություն է, որը համաձայն «Կառավարչական իրավահարաբերությունների կարգավորման մասին» օրենքի 21-րդ հոդվածի 1-ին մասի՝ իրականացվում է կառուցվածքային ստորաբաժանումների ստեղծման, միաձուլման, միացման, առանձնացման, բաժանման, վերակազմավորման կամ կառուցվածքային ստորաբաժանման գործունեության դադարեցման եղանակներով:
Ելնելով վերոգրյալից՝ հայտնում ենք, որ Նախագծի ընդունման արդյունքում առաջանալու է Կոռուպցիայի կանխարգելման հանձնաժողովի կանոնադրության մեջ համապատասխան փոփոխություններ կատարելու անհրաժեշտություն: Տվյալ դեպքում անհրաժեշտ է հանձնաժողովի կանոնադրության մեջ փոփոխություններ կատարելու նախագծով նախատեսել, թե տվյալ կառուցվածքային ստորաբաժանումները կառուցվածքային փոփոխության որ եղանակով են ստեղծվում: Հարկ է նշել, որ վերոգրյալից է կախված քաղաքացիական ծառայության պաշտոնների անվանացանկի վերաբերյալ օրենսդրության պահանջներին համապատասխան առաջարկություն ներկայացնելը և կառուցվածքային փոփոխության ենթարկվող կառուցվածքային ստորաբաժանումների քաղաքացիական ծառայողների իրավական վիճակը՝ հաշվի առնելով, որ կառուցվածքային փոփոխության յուրաքանչյուր եղանակի համար Հայաստանի Հանրապետության փոխվարչապետի 2019 թվականի մարտի 29-ի թիվ 170-Ն որոշմամբ սահմանված են առանձնահատկություններ:
	Ընդունվել է
Նախագծի ընդունման պարագայում Կոռուպցիայի կանխարգելման հանձնաժողովի կանոնադրությունը կլրամշակվի: 


	3․ «Հայաստանի Հանրապետության վարչապետի 2018 թվականի հունիսի 11-ի թիվ 706-Ա որոշման մեջ փոփոխություն կատարելու մասին» Վարչապետի որոշման նախագծով առաջարկվում է Կոռուպցիայի կանխարգելման հանձնաժողովի հաստիքների առավելագույն թիվը ավելացնել 5 հաստիքային միավորով՝ 57 հաստիքից դարձնելով 62 հաստիք:
Այս կապակցությամբ հայտնում ենք, որ քաղաքացիական ծառայության տեղեկատվական հարթակում ներբեռնված տվյալների համաձայն՝ 2023 թվականի հոկտեմբերի 25-ի դրությամբ Կոռուպցիայի կանխարգելման հանձնաժողովում առկա է 13 թափուր հաստիքային միավոր: 
Հաշվի առնելով Կառավարության 2021 թվականի օգոստոսի 18-ի «Հայաստանի Հանրապետության կառավարության ծրագրի մասին» N 1363-Ա որոշմամբ սահմանված հավելվածի 6.10-րդ կետով նախատեսված հանրային ֆինանսները նպատակային, խնայողաբար և արդյունավետ օգտագործման նպատակները՝ անհրաժեշտ է Կոռուպցիայի կանխարգելման հանձնաժողովին վերապահված գործառույթի իրականացումն ապահովել Կոռուպցիայի կանխարգելման հանձնաժողովում առկա թափուր հաստիքների հաշվին:
	Չի ընդունվել:
Այսպես, Հանձնաժողովում ներկայում առկա է քաղաքացիական ծառայողի յոթ թափուր պաշտոն, որոնցից երեքի համար հայտարարված են մրցույթներ, իսկ մյուս չորսի մրցույթները, ըստ սահմանված ժամկետների, պարբերաբար հայտարարվել են և առաջիկայում ևս կհայտարարվեն: Հատկանշական է, որ նշված հաստիքներից մեկը՝ հանձնաժողովի մեկ գնումների մասնագետի պաշտոնն է, իսկ մյուս թափուր հաստիքները մասնագիտացված ստորաբաժանումներում են, որոնց աշխատանքային ծավալների ավելացմամբ պայմանավորված՝ տվյալ հաստիքների հրատապ համալրումը ևս առանցքային նշանակություն ունի Հանձնաժողովի բնականոն գործունեության ապահովման համար:
Հանձնաժողովի մյուս թափուր պաշտոնները վերաբերում են Հանձնաժողովի անդամների, վերջիններիս օգնականների, ինչպես նաև Հանձնաժողովի նախագահի օգնականի պաշտոններին, որոնք, բնականաբար, այլ մասնագիտական պաշտոններով փոխարինելը հնարավոր չէ:
 Միաժամանակ, հաստիքային միավորների ավելացումը կապված է օրենսդրական նոր կարգավորումներով, որով զգալիորեն ավելացվում են: Բարեվարքության վերաբերյալ ուսումնասիրությունների վարչության աշխատանքները: 




	4․ Հաշվի առնելով նախագծերով առաջարկվող փոփոխությունների տրամաբանական հաջորդականությունը, ինչպես նաև նախագծերի՝ տարբեր իրավասուբյեկտների կողմից տարբեր ընթացակարգերով ընդունվելու հանգամանքը, գործընթացի իրավական շարունակականությունն ապահովելու նպատակով անհրաժեշտ է Կառավարության որոշման նախագծի և Վարչապետի որոշման նախագծի համար սահմանել միևնույն ժամկետում (նույն օրը) ուժի մեջ մտնելու դրույթներ:
	Չի ընդունվել
Հաշվի առնելով, որ քննարկվող իրավական ակտերի նախագծերը ունեն անհատական բնույթ, և հիմք ընդունելով «Նորմատիվ իրավական ակտերի մասին» օրենքի 23-րդ հոդվածը՝ Նախագծերում եզրափակիչ մասեր չեն սահմանվել։ Մասնավորապես, սույն օրենքի 23-րդ հոդվածի 6-րդ մասով անհատական իրավական ակտի ուժի մեջ մտնելու ժամկետ է սահմանվում այդ ակտի ընդունման մասին այն անձանց առձեռն կամ օրենքով սահմանված այլ կարգով պատշաճ իրազեկելու հաջորդ օրը, որոնց ուղղված է ակտը, եթե օրենքով այլ կարգ սահմանված չէ։ Ուստի, Նախագծերում եզրափակիչ դրույթ սահմանելու անհրաժեշտությունը բացակայում է։ Միաժամանակ, «Հանրային ծառայության մասին» օրենքի 15-րդ հոդվածի համաձայն՝ պետական իշխանության մարմիններում հաստիքների առավելագույն քանակը որոշում է վարչապետը: Այս հոդվածի հաշվառմամբ էլ, վարչապետի 2018 թվականի հունիսի 11-ի թիվ 706-Ա որոշմամբ սահմանվել է պետական իշխանության մարմիններում՝ այդ թվում, Կոռուպցիայի կանխարգելման հանձնաժողովում հաստիքների առավելագույն թիվը։ «Կոռուպցիայի կանխարգելման հանձնաժողովի մասին» օրենքի 19-րդ հոդվածի 2-րդ մասի համաձայն՝ Հանձնաժողովի կառուցվածքային ստորաբաժանումների աշխատողների քանակը և հաստիքացուցակը հաստատում է Կառավարությունը։ Վերոգրյալ կարգավորումներից պարզ է դառնում, որ «Հանրային ծառայության մասին» օրենքով սահմանված կարգով Հանձնաժողովին տրված առավելագույն հաստիքների հաշվառմամբ Կառավարությունը կկարողանա հաստատել Հանձնաժողովի հաստիքացուցակը։ 

